
Crossref DOI:  

Таҳририят Crossref DOI нинг расмий аъзоси ҳисобланади ва 10.47.390 DOI префиксига эга. Ҳар бир нашр 
ва илмий мақолага индивидуал Crossref DOI рақами берилади. 

Google Scholar  

Журнал Google Scholar (Академия) да индексацияланади. 

масъулияти чекланган жамият. 

mutlaqo yangi davrning boshlanishi edi. Biroq bu koʻplab muammolar yechimini talab qiladiki, 

dunyoda uni anglab yetish va anglay olmaslik ehtimoli katta. Uning ijobati, oʻz navbatida, 

mazkur tugʻilgan davlatning “tarixiylik darajasi”, tarix bilan hamohanglik salohiyatiga bogʻliq. 

Yangi davr bu yangi imkoniyat boʻlib, nisbatan befarq boʻlganlar, keyinchalik unga hech qachon 

ega boʻlmasligi ham bor gap.  

Maʼlumki, bunday paytlarda tayyor ijtimoiy-siyosiy loyihaning oʻzi yoʻq va uni yaratish 

uchun boshqa xalqlarning tajribasi ham yordam bermaydi. Demakki, koʻplab savollarga javob 

va muammolar yechimini shu xalq aynan oʻz tafakkuridan izlashi, millatning taqdiriga 

javobgarlik majburiyatini oʻz yelkasiga olgan siyosiy rahbariyat esa uni chuqur his etmogʻi 

lozim boʻladi.  

Odatda har bir konkret tarixiy muhit, sharoit siyosiy elitadan eng dolzarblarini ajratish 

va amaliyotni aynan shundan boshlashni talab qiladi. Olimlar fikriga koʻra, “fikrlovchi mavjudot 

oʻzida yashirinib yotgan cheksiz salohiyat qatlamlariga qatʼiyat ila kirib borishi asnolarida, 

mutlaqo yangi sharoitda boshqa bir ruhiy muhit sari oʻtish uchun “zarur qobiliyatni payqaydi”. 

Bunday ruhiy holat qandaydir ichki ruhiyat reallikning, yangidan paydo boʻlgan “markaz”ning 

nurlanishi koʻrinishidir [1].  

Adabiyotlar tahlili va metodologiyasi. Yuqoridagi fikr XX-asrning atoqli 

faylasuflaridan biri, fransiyalik P.T.de-Sharden qalamiga mansub boʻlsa-da, bu umuminsoniy 

holat oʻzbek davlati va rahbariyati hamda millati uchun oʻta dolzarb tarixiy davr – 

mustaqillikning ilk onlarida millat tafakkurida roʻy bergan alohida mavjlanish holatini yaqqol 

ifodalagan. Gap hal qiluvchi asnolarda, oʻzbek davlati istiqboli uchun milliy asoslar 

mustahkamligi va bardavomligi masalasiga alohida eʼtibor qaratish zarurligini oliy siyosiy 

rahbariyat boshqalardan koʻra chuqurroq his etganligi xususida bormoqda.  

Dunyoning har xil, qolaversa yon-atrofdagi qoʻshni va tarixiy taqdiri oʻxshash 

davlatlarning barchasida tobora kuchayib, koʻpchilik ongi-shuurini zabt etayotgan 

neoliberalizm va globallashuv bilan bogʻliq jarayonlar taʼsiriga nisbatan toʻgʻri fikrga keldiki, bu 

Oʻzbekiston rahbariyati uchun hal qiluvchi, taqdirbardor jihat edi. Zero, oʻz davlatining buguni 

va kelajagi uchun faqat va faqat shu millatning oʻzi, uning oliy siyosiy rahbariyati shaxsan 

javobgar. Ammo insoniyatning ijtimoiy-siyosiy, ilmiy va maʼnaviy ravnaqi rang-barang va turli 

holatlarda kechganligi boisidan har bir xalq, millat va davlatning ehtiyojlari umumiy oʻxshash 

tomonlarga qaramasdan, har biri uchun individual xarakter kasb etadi [2].  

Aynan shu joyda muhim bir masala yuzaga qalqib chiqadi. Gap oʻzbek yurtining qadim 

zamonlardan buyon koʻp millatli sotsium sifatida mavjudligi haqida bormoqda va bunday 

sharoitda davlat barqaror va bardavomlik kasb etishi uchun balki tub millatdagi fuqaroviy 

hamjihatlik madaniyati bilan bir qatorda, baynalmilallikka ham zarur ustuvorlik berish toʻgʻri 

boʻlgan degan gipotezaga yoʻl berish joizdir. Oʻzbekiston barqaror davlatlardan biri, koʻp 

millatli zamonaviy oʻzbek davlati dunyo hamjamiyati oldida obroʻ orttirgan ekan, uning 

zamirida shubhasiz oʻzbek dunyoqarashi, oʻzbek ijtimoiy ongi va siyosiy tafakkuri yotadi. 

Holbuki, yaqin kunlargacha ong va amaliyotda hukmronlik qilgan kommunistik aqidaga koʻra, 

davlatning mustahkam hamda bardavomligini taʼminlash uchun uning moddiy asoslarini 

mustahkamlashning oʻzi yetarli deb hisoblangan. Davlat uchun maʼnaviy-ruhiy asoslar chetga 

surilgan edi.  

Hozirgi davr ijtimoiy taraqqiyot tajribasi, yon atrofimizda roʻy berayotgan yangi 

jarayonlar ilmiy jamoatchilikning maʼnaviy-ruhiy omillarga nisbatan munosabatini keskin 

oʻzgartirdi. Bu muammo aslida hech qachon, hech bir joyda tafakkur sohiblarining eʼtiboridan 

chetda qolmagan. XX-asr nemis faylasufi M.Xaydegger inson va millat ruhiyati xususida soʻz 

yuritar ekan, “inson, individ odatda chuqur oʻyga tolib undagi ichki quvvat mavjlanishi 

asnolarida barcha narsa va hodisalarning mohiyatini anglab yetadi” [3], degan xulosaga 

keladiki, bu millatga ham taalluqli.  

Yuqorida keltirilgan umumiy holat faqat individ ruhiy holatining koʻrinishi emas. Balki 

uni butun boshli millatga, hatto sivilizatsiyaga nisbatan ham qoʻllash joizdir. Zero, millat yoki 

sivilizatsiyaning ruhiyati, dunyoni idrok etish quvvati avvalambor ong va tafakkurida namoyon 

boʻladi. Endigina mustaqil, mutlaqo boshqa muhit va davrda yashashga koʻnikayotgan oʻzbek 

davlatining uzoq istiqboliga nazar tashlar ekan, oliy rahbariyat “Buyuk tarixda hech narsa izsiz 

ketmaydi. U xalqlarning qonida, tarixiy xotirasida va amaliy ishlarida namoyon boʻladi” [4] 

deganda haq edi.  

Va shu asosda davlatning buguni va istiqbolini taʼminlash uchun uning milliy asoslarini 

mustahkamlash yangi davrning bosh strategiyasiga aylandi. Oʻzbek tiliga davlat tili maqomini 

berish, tamomila yangi davlat ramzlarining joriy etilishi, umumxalq bayramlarining qayta 

tiklanishini hukumat milliy anʼanalar, asoslar bilan bogʻlashni dolzarb vazifaga aylantirdi.  

Oʻzbekiston rahbariyati tutgan aynan shu yoʻl, yaʼni davlatning milliy asoslariga 

ustuvorlik berilishi bu oʻzbeklar ongi, tafakkurining oʻziga xos tomoni boʻlib, boshqa 

mamlakatlarda bu jihat boshqacha koʻrinish berishi ham mumkin. Bu Oʻzbekistonning tanlovi. 

Zero, barcha millatlar, konkret ijtimoiy vaziyat hamda jahon tajribasidan chiqqan holda, qaysi 

tomonga qaysi paytda strategik ustuvorlik berishni oʻzlari hal qiladi.  

Muhokama. Tarixdan maʼlumki, turli sabablarga koʻra oʻzbeklar anʼanasi, udumlari, 

maʼnaviy qadriyatlari har doim qiyinchiliklarga qaramasdan oʻzini, oʻzligini namoyish eta olgan. 

Boshqalar esa uygʻunlik va oʻzlikni saqlashda tub xalq atrofida hamjihatlikning eng baland 

choʻqqilariga chiqishgan. Oʻzbeklar ongi, tafakkurida shakllangan davlatchilik gʻoyasini ular 

ham oʻziniki deb qabul qilgan. Bu jihat yangi davrda Prezident Sh.Mirziyoyevga “koʻzlagan 

barcha maqsad vazifalarimizga albatta yetamiz. Bu borada men avvalo koʻp sinovlardan yorugʻ 

yuz bilan oʻtgan olijanob xalqimizning mustahkam irodasi va mustahkam salohiyatiga 

ishonaman” [5], deya qatʼiy aytish imkoniyatini yaratdi.  

Umuman olganda, millat va davlatdan qaysi biri oldin paydo boʻlgan degan masalaga 

mutaxassislar allaqachon munosabat bildirib, muammoning ayrim qirralariga oydinlik 

kiritishgan boʻlsa-da, baribir u hanuzgacha murakkabligicha qolmoqda. Buning sababi mazkur 

global muammo tarixning koʻplab bosqichlarida dolzarblik kasb qilib kelganligi bilan bogʻliq. 

Millat va davlat munosabatidagi uygʻunlik, yaʼni oʻzaro bogʻliqlik nuqtai nazaridan kelib 

chiqilsa, biz uchun millat va davlat bir-birini toʻldirgan va bir-birini oʻzaro vujudga keltirganligi 

muhim. Shu munosabat bilan fransuz tarixchisi Ernest Renann “Ulkan hamjihatlik ifodasi 

sifatida millat qahramonona oʻtmish, bugungi yagona xohish-iroda va nihoyat, kelajakda esa 

umumiy harakat dasturini taqozo etadi” [6], – degan eʼtiborga loyiq bir xulosani oʻrtaga 

tashlaydi.  

Muhimlik shundaki, yuqorida zikr etilgan millatga xos jihatlarni davlatchilikda ham 

koʻrishimiz mumkin. Bunday vaziyatda, tabiiyki, ularning qachon “dunyo yuzini koʻrganligi” 

bilan bogʻliq masalalar chetga surilib, oʻrtadagi umumiylik va shu umumiylikni shakllantirgan 

asoslar bilan bogʻliq masalalar ustuvorlik kasb etadi.  

Aslida davlat va millat ijtimoiy reallik hamda gʻoya sifatida biri birini boyitib, oʻzaro 

barhayotlik baxsh etib bordi. Davlatning ham, millatning ham ijtimoiy negizlari va turtkilari bir 

xil: har ikkalasi ham “ijtimoiy dastur” [7] sifatida quyidan yuqoriga qarab rivojlanishdek tabiiy 

marom natijasidir. Davlatning pirovard maqsadi – ijtimoiy tartibot va hamjihatlikka erishishi 

oʻzining milliy asoslarini mustahkamlash bilan chambarchas bogʻliq. Millat, davlat va umuman 

insonning hayot maskani bilan bogʻliq muammolarning chuqur falsafiy tahlilini yaratgan alloma 

I.Kant shunday yozadi: “davlatlar bor kuchini oʻzining tor, birovlarni boʻysundirishga qaratilgan 

niyatlaridan xalos boʻlishga qaratmas ekan, fuqarolarning tafakkur tarzini takomillashtirish 

haqida oʻylamas ekan, u holda ularning oʻz xalqi xususida fikrida birorta bir ijobiy oʻzgarish 

borasida soʻz yuritish xom xayollikdan boshqa narsa emas”. Bu xulosa shubhasiz millatga ham 

tegishli.  

Demak, davlat bilan millat har biri alohida ijtimoiy reallik, hodisa boʻlishi barobarida, 

pirovard maqsad va intilishlarining yoʻnalishida ulkan mushtaraklik mavjud. Davlatni davlat 

qiladigan millat, millatni koʻkka koʻtaradigan, uning ichki salohiyatidan bashariyatni voqif qila 

oladigan kuch esa davlat.  

Zero, jamiyat hayoti, undagi muttasil oʻzgarishlar vertikal hamda gorizontal, yaʼni keng 

koʻlam kasb etishi, aniq “ijtimoiy dasturlar” ifodasi va ularning amalga oshishi mahsulidir. 

Dolzarb tarixiy asnolarda davlatga oʻz barhayot va bardavomligi yoʻlida ana shu oʻz-oʻzidan 

“shakllangan” ijtimoiy dasturiy maqsad va vazifalar orasidan strategik hayot-mamot 

ahamiyatiga ega bir nechtasiga ustuvorlik berish masʼuliyati yuklatiladi, davlat ushbu 

masʼuliyatni chuqur his etsa va uning uddasidan chiqishga bel bogʻlasa – shuning oʻzi yetarli. 

Barcha bosqichlarda borgan sari dolzarblik kasb etib turgan oʻzbek davlati, davlatchiligining 

milliy asoslarini mustahkamlashga qaratilgan strategik vazifani ham ana shu doirada qarash 

joiz. Shu munosabat bilan Prezident Sh.Mirziyoyev oʻzining bir chiqishida taraqqiyotning 

“oʻzbek modeli” bilan “zamonaviy davlat barpo etish”ni qoʻshaloq bir jarayon sifatida 

qaraganligi eʼtiborni tortadi [8].  

Natijalar. Umuman, davlatning oldidagi dasturiy vazifalarning bari muhim. Ammo 

maʼlum bir vaqt kesimida ulardan biri yoki ikkitasining dolzarblik darajasi oshadi va bu esa, oʻz 

navbatida, insoniyat umumiy boshdan kechirayotgan davr xarakteri bilan ham oʻlchanadi. 

Prezidentimizning turli darajalardagi chiqishlari, intervyu hamda nutqlariga diqqatimizni 

qaratsak, uning davrga nisbatan “eski zamonning umri tugab, yangi zamon boshlanayotgan 

lahzalar”, “milliy tariximizning eng keskin va tahlikali davri”, “notinch zamon”, “notinch 

mintaqa”, “global moliyaviy inqiroz”, “xavfsizlik va barqarorlikka tahdidlar kuchayib 

borayotgan”, “turli mintaqalarda hamon davom etayotgan qurolli toʻqnashuvlar” singari 

konseptlarning taʼkidlanishi, yangi oʻzbek davlati bugun oʻzini qay tarzda namoyon etmogʻi, 

davlat strategiyasini belgilashda davrdan chiqishning maʼno-mazmuni oʻz oʻzidan ayon boʻladi.  

Prezident fikrlaridan yaqqol koʻzga tashlanadigan uchta muhim jihat: davlatchiligimizni 

yangi qirralar bilan yanada boyitish, davlatimizning milliy asoslarini yanada mustahkamlash va 

nihoyat, tarixiy taraqqiyotning bugungi bosqichini bir biri bilan oʻzaro bogʻliqlikda koʻrishning 

istiqbolimiz bilan chirmashib ketganligi, bu birdan bir yagona davr hukmi ekanligidir. Milliy 

tilimiz, milliy merosimiz, milliy modelimiz, milliy qonunchiligimiz, milliy davlatchiligimiz, 

milliy boshqaruv uslubimiz, milliy mentalitetimiz, milliy manfaatlarimiz tizimi, milliy taʼlim-

tarbiya, milliy madaniyat va dunyoqarashimiz, milliy falsafamiz va boshqa koʻplab milliy 

jihatlarimizning zamon ehtiyojlari bilan hamohangligi jahon hamjamiyati diqqat-eʼtiboriga 

tushgan ekan, bu milliy strategik ustuvorligimizning ham bardavom va barhayotligining yaqqol 

guvohidir.  

Darhaqiqat, bugun mamlakatimiz alohida bir tarixiy, kerak boʻlsa yangi davrni boshdan 

kechirmoqda. Zero, har bir yangi davr ijtimoiy-siyosiy tarnsformatsiyasi har qanday xalqqa, 

jamiyatga, qolaversa har bir ongli kishiga jiddiy masʼuliyat yuklaydi. Hozirgi kunda texnik 

fanlarda dastlab tasdigʻini topib, soʻngra ijtimoiy fanlarda ham keng qoʻllanilib kelayotgan 

sinergetika nazariyasiga koʻra, jamiyat taraqqiyotini bir maromda ushlab turadigan “markaziy 

blok”da roʻy bergan oʻzgarish, uni yangi pogʻonaga koʻtaradi, demak, u mutlaq boshqa sharoitda 

faoliyatini davom ettiradi.  

Bunday paytlarda tamomila yangi meʼyorlar, qadriyatlar, gʻoyalar paydo boʻlib, jamiyat 

ritmi aynan shular doirasida faoliyat koʻrsata boshlaydi. Davrimizning atoqli faylasuflaridan 

biri Vyacheslav Styopin bunday davrni yangi qadriyatlar “oʻsish nuqtalarini” keltirib 

chiqaruvchi davr [9] deb hisoblaydi. Bunday asnolarda eski ming yilliklar mobaynida davlatga 

beminnat kuch-quvvat ato etib kelgan, ijtimoiy-tarixiy qadriyatu tamoyillar, yoʻl-yoʻriqlar 

saqlanib qolsa-da, ammo u yangi holatga oʻtadi, oʻz salohiyatini yangi sharoitda yangicha tarzda 

namoyon etadi. Shunday omillardan biri davlatning milliy poydevori hisoblanadi. 

Davlatimizning yanada barhayotlik va bardavomlik kasb etishi aynan shu omilga koʻproq 

ehtiyoj sezilayotganligi shundan. Yuzaki qaraganda davlatning milliy asosi mavhum shaklga 

ega. Lekin unda shu qadar ulkan kuch-qudrat yashirinki, uni eʼtiborsiz qoldirib, merkantilizm, 

nigilizm, neoliberalizmga ruju qoʻygan davlat murakkab holatga tushganligidan bashariyat 

xabardor. Jahon miqyosida “milliy, sivilizatsion tomirlarga qaytish”ga daʼvat, davlatga milliy 

qiyofa berishga boʻlgan ehtiyoj va zarurat bugungi bosqich uchun jiddiy masala sifatida 

ijtimoiy-siyosiy kun tartibiga qoʻyilayotgani, unga strategik ustuvorlik deb qarash tobora 

kuchayib borayotganligi bejiz emas. Davlatga instrumental yondashuv, uni haddan ziyod 

moddiylashtirish, unda yashirinib yotgan buyuk ruhiy quvvat, ehtiyoj va insoniylikka nisbatan 

eʼtiborsizlik, u koʻproq dunyoqarash natijasi va inʼikosi ekanligini unutish insoniyatni qiyin 

ahvolga tushirib qoʻydi.  

Xulosa sifatida aytadigan boʻlsak, davlat samarali birlashtiruvchi nufuz kasb etishi 

uchun, eng avvalo bunyodkor milliy asosga tayanishi zarur. Milliy tayanch tashqaridan sunʼiy 

kiritilgan rasmiyatchilik, qandaydir nazariya yoki konsepsiyalarga moslashish emas, u 

davlatning ibtidosidan to intihosiga qadar mavjudlikdagi immanent xususiyat. Milliy asos faol 

ekan – davlat ham xuddi shunday, ular biri birini oʻzaro toʻldiradi, boyitadi. Davlat faqat shu 

asosda aynanlik kasb etadi, degan fikrdamiz. 

